
Harajuku auzoan minutu batzuk egin besterik ez dago sinesteko joera guztien sorburu dela Tokio, gizarte mosaiko askotarikoa bezain ikusgarria.

Gorbatarik gabeko Japonia

Zigor Aldama - Tokio

Tokioko jendaldea, astelehen goizeko zortzietan, ezinago aspergarria eta monokromoa da, munduan beste inon ez bezalakoa. Gizonezkoen generoa traje eta gorbata jantzian doa; emakumezkoen generoa, aldiz, eskuarki gazteagoa, gona beltz edo okre kolorean estu-estu eginda, eta harekin bat datozen alkandora eta jaka dituztela soinean. Metrora jo, eta aurrez aurre ikusiko dugu langile nipondarren olde ordenatu halakoa, non inor ez baita ageri beste inor baino nabarmenago. 

Miyuki eta Ashima, 17 urteko bi neska gazte, jantzi tradizionalak soinean joan ohi dira astero beren tenplo sintoistara. Senar on bat aurkitu nahi dute, argi eta garbi; aukeran, soldata oparoa duen bat, lurpean begitarte ilunarekin ibili ohi diren horietakoa. Etorkizunean, pare bat ume izateko asmoa dute, eta tradizioari jarraiki egituraturiko etxe bat, zer zaindua izateko eta gizonari non itxaron edukitzeko. Emakume nipondar gehienen adierazgarri dira, hezkuntza bikaina jaso eta gero uko egiten baitiote lan munduari, familiaz arduratzeko soin eta muin. «Lan munduan aritu nahi dugu, baina baita ezkondu ere, 25 urterekin edo. Lanean ezin garenez urrutira heldu, hobe dugu bizimodu eroso eta etxekoi bat aukeratu». Hori bai, aukeratu aurretik, argi daukate denetik probatu behar dela. «Ezkondu artean, sexu-lagun ugari izango ditugu».

Egunak aurrera egin ahala, ibiltari koloretsuagoak ageri dira. Agian, adin ertaineko kimonoengatik izango da, edo unibertsitate ikasle gazteen kirol jantziengatik, zeharo bestelakoak baitira neskatxen eskola jantzien aldean, pornografia film japoniarretan edonori senik perbertsoena ernalarazten dioten horietakoak. Arratsalde erditik hasita, zenbait geltokitan formen eta koloreen unibertso oso bat sortzen da, munduan parekorik ez duena. Shibuya, Shinjuku, Akihabara eta, batez ere, Harajuku dira gazteen modaren Meka. Edo, behintzat, gero munduan barrena hedatzen diren joerena. 

Arai Yumiyok gozatu egiten du morroien alde morbosoari etekina ateraz. Horregatik jantzi ohi da Lolita moduan, Japonian tiraina handien duen estiloan. Yumiyoren mutil-lagunak, Shin Kamishimok, espantu handirik gabe jantzi ohi baita, gogoz kontra aitortu digu sexia dela Yumiyoren look-a. «Baina tirabirak izaten ditugu, elkarrekin geratzen garenean, ez baitu gustuko ni itxura deigarrian ibiltzea», esan digu Yumiyok atsekabetuta. Cosplay -mozorro jolasa, hitzez hitz- zaleak eta zaletasun horrekiko hotzepel direnak elkarren kontra ez dauden seinale. Bizimodu estandar baten kontrakoak dira, ordea. Orain, 19na urte dituzte biek, baina Yumikok aitortu duenez, «lan bila hasten naizenean utziko dut bertan behera moda hori». Yumikoren ustez, itxura hutsa da gosuloli bat izatea: haren look-a ez omen da inolako ideologiaren edo bizimodu bereziren erakusgarri. «Honela janzten naiz, halaxe ikusten dudalako erakargarrien neure burua». 
Bere buruaz beste, metroan 

Mirabeen artean hitzarturiko suizidioek eta burutik jotakoen ekintza ezinago bortitzek bereganatu ohi dute egunkarien arretagunea, batik bat gazte japoniarrak badituzte ardatz. Tokiotarrek diotenez, astero ba omen da norbait bere buruaz beste egiten duena hiriburu nipondarreko metro linea nagusian; horregatik ibili ohi da beti, gero, hain desgaraiz. Bada bere gelan giltzapetu ohi denik ere, mundu errealetik deskonektatu eta ziberespazioko gizaki baino ez izateraino; eta halakoek mesede kaskarra egiten diote munduko gazteriarik xelebreen eta askotarikoena omen denari. Zorionez, dena ez da tragedia. 

Hori bai, herrialdeko giza mosaiko askotariko hori dela eta, ohikoa da izugarrizko galdera ikur bat burutik kendu ezinda ibiltzea sarri askotan. Japonian uztartzen dira planetako gizarte egiturarik zorrotzenetako bat eta tribu hiritarren mosaikorik handiena. «Ez da kontraesan bat, kausa-efektu erlazio bat baizik», nabarmendu du Tokioko Nazioarteko Unibertsitateko soziologo batek, Suzuki Kensukek: «Gurasoen lanaldi luzeek eta familia hierarkia zurrunak eragiten dute, izan ere, bakardade eta depresio indize hain handia, munduan beste inon ez bezalakoa. Horren ondorio zuzena da gazteek nortasun falta izatea, eta, gabezia hori betetze aldera, hirietako estilo ugariak imitatzen ahalegintzea. Ez da janzkera hutsa, nortasun bat soineratzen dute, talde jakin bateko partaide sentiarazten baititu». Horretan datza cosplay-ren benetako izaera. Cosplay praktikatzen dutenek izan nahiko luketen huraxe izateko aukera dute. Eta emakumeari tradizioz egotzi izan dioten rola dela eta, etxeaz eta seme-alabez arduratzekoa, emakume ukitu nabarmena du. Mutilak baino bidegurutze korapilatsuagoan daude neskak. Punta-puntako teknologia darabilen gizarte bati aurre egin behar diote, baina baita duela mende askotako ereduetan erroturikoari ere». 

Hitomi Masako izan liteke Jekill doktorearen aldaera emakumezkoa eta begi luzaranekoa. Astelehenetik ostiralera motz eta beltz ageri ohi du ilea, eta Dolce Gabbana jantzian joaten da lanera, multinazional bateko idazkaria baita. Larunbatetan eta igandetan, aldiz, luzeago eta zuri darama ilea. Kontraste ezinbestekoa, gotiko estilo gordineko janzkera beltzarekin bat etor dakion, nortasun bereizgarri baitarabil. «Ni neu naiz, eta ez merkataritza produktu bat». Antza, mundu guztia ez da iritzi berekoa. «Aste barruan agurtzen nauen jende horrek berak saihestu egiten nau asteburuetan. Japoniaren ifrentzua islatzea da gotikoz janztea». 
Arrosa koloreko neskak 

Bada, ordea, mundua arrosa koloreko dakusanik, eta beltzari izkintxo egiten dionik. Haurren zoriontasun kutsakorra partekatzen dute Ayami, Mtttpo, Ai eta Risa neska gazteek, 14-19 urte bitarte baitituzte, eta Walt Disneyk sinaturiko maitagarrien ipuin batetik atereak baitirudite zeharo. Halakoen fairy tale estiloak eta irribarre forzeps bidez beharturikoak sekulako arrakasta dute erdi mailako neska nerabeen artean. «Erremediorik gabekotzat naukate dagoeneko», aitortu du neska taldeko gazteenak, zeinari ia 400 euro kostatu baitzaizkio soinean daramatzan arropak. Txikitan kontatzen zizkieten maitagarrien ipuinak gogorarazten omen dizkiete arrosa tonuek, eta argi utzi nahi izan dute ez doazela mozorrotuta. Enbarazu egiten diete jendea atzetik segika ibiltzeak, argazkiak atera nahian. Elkarrizketatzen nituen bitartean bakarrik, esaterako, zazpi turista eta lau tokiotar aritu zaizkie aurrez aurre, klik eta klik. Irudiok laster batean jarriko dituzte, apaingarri, blogosferan. 

«Teknologiaren erabilera gehiegizkoaren ondorioz, elkarrengandik urruntzen ari dira gizakiak, eta joera hori gero eta handiagoa da Japonian», Kensukeren iritzian. «Jendeak ez du elkarrekin hitz egiten: Interneten solastatzen dira, edo posta elektronikoa darabilte. Baina sekula ez da galduko zuzeneko harremanetarako premia, eta horrexek bultzatzen du moda joera zenbait agertzea, eta haiekin bat egiten dute maila paretsuko taldeek. Ez dira moda horietara erabat egokitzen, ordea, zurrunak izan ohi baitira; inolako motibaziorik aurkitzen ez duen jendea da, eta beren buruaz beste egiteko elkartzen dira». 

Nekez pentsatuko lukete halakorik neska superaberaskumeek. Etxetik irteterako, 60-90 minutu inguru emana dute makillatzen, Koakuma Ageha eta antzeko moda aldizkarietan zehazturiko urratsak orpoz orpo jarraituta. Japoniarrak dira izatez, baina nahiago lukete beste nonbait jaiotakoak balira, eta prototipo nipondarraren guztiz bestelako estiloa ageri dute. Ile adats horaila, sudur mehetua (zenbaitek), eta betiere urdin ukitua eransten diote begitartea apaintzeko darabilten kolore sortari. Hello Kitty, Pokemon edo beste ordezko jostagarriren baten erakusgarri izan ohi dituzte azazkalak. «Zenbat eta jantzi distiratsuagoak eraman soinean, orduan eta hobeto», esan du Yasukok. «Kontua da nor bere buruarekin gustura sentitzea, itxura deigarria agertzea bainoago», azaldu du Hisako Nakajok, Ageha-ko zuzendariak; baby doll deritzenen Biblia dontsua da aldizkari hori. «Goi mailako segmentu bat da, azken batean, kanpotik berritzailea dirudiena baina barrutik tradizioari darraiona». 

Yumi eta Shinagawa neska gazteak, berriz, eredu urratzaileak dira zeharo, eta ageri duten look gotikoa bera ere baino ibiltariagoak. Janzkera lotsagabea, haien ustez, Japoniako gizarte zorrotzari ukabilkada bat emateko modua da, «ez da deigarri agertu nahi izate hutsa». Horren adierazgarri, eskuburdinez lotuta ibili ohi dira kaleetan barrena. «Lesbianak gara, eta gaizki ikusiak, baina ez zaigu batere axola», esan digu Yumik. Elkarrizketatu ditudan neskarik gehienak ez bezala, estetika horrekin jarraitzeko asmoa dute nazkatu artean. «Ez gaituzte iritziz aldaraziko, lan batean aritzeko komenigarria zaigulako edo senitartekoek estutu gaituztelako, Japonian egundokoa baita famialiaren eragina. Hemen, beren burua alternatibotzat daukatenak ere makurtu egin ohi dira, seme-alabak ekarri ahala. Modu jakin batean janzten direlako da hori, baina koadrila tradizionalista bat baino ez dira benetan». 
Jingu-bashiko zubia 

Batzuen ustez, gizarte erakusleiho bakana da, berdingabea. Beste batzuen ustez, kultura nipondarraren gainbehera. Baina inor ez du hotzepel uzten Jingu-bashiko zubiak. Hantxe bildu ohi dira Tokioko eta ingurumarietako tribu hiritarrak. Giza zoologiko baten zerarik antzekoena da. Mao, Tao eta Maikoren ustez, baina, hiriburuko aldirietan bizi baitira, toki horretan bakarrik ager dezakete erabat aske cosplay zaletasuna. Maok, 14 urte besterik ez baititu, eskola jantzi sexi bat du soinean, fake school girl tankerakoa, eta ez du inolako lotsarik begira daukanari barruko arropa erakusteko, segundo bakar batez bada ere. «Probokatzea gustatzen zait», aitortu du, Chupa Chups bati zurrupaka ari zaiolarik jostari. Tauro, berriz, jipoi bat hartu izanaren plantak egiten ari da; Maikok, honezkero 20 ondo beteak izango baititu, pailazo janzkera ageri du. Asteburuko jende bazterreko horrek, gehienera jota, izkina batean lagako ditu garagardo potoak, kazetari honek elkarrizketatu ditzan. «Eskuarki, oso ederrak ez diren neskek praktikatu ohi dute cosplay izenekoa, besteren arreta bereganatzearren», aitortu du Taurok. «Behe erdi mailakoak izan ohi dira, gainera, nortasun jakin baten bila dabiltzanak, izaki berezi senti daitezen», gaineratu du Kensuke soziologoak. «Neska katxarroek nahiago dute aberaskume izan», esan digu Maikok mespretxu antzean. Mutilak zergatik ez diren cosplay-an hain sarri aritzen, berriz, argi daukate hirurek: «Morroiek aukera gehiago dute. Guk, aldiz, zubi hauxe bakarrik dugu». Nahi edo nahi ez, sorburu duten sistemaren parte eta ispilu dira hirietako tribuak. 

